
«____» _________________ 2017 թվական, № ____-Ն
ՄԱՐԴՈՒ ԻՐԱՎՈՒՆՔՆԵՐԻ ԵՎՐՈՊԱԿԱՆ ԴԱՏԱՐԱՆՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԵՐԿԱՅԱՑՈՒՑՉԻ ՄԱՍԻՆ
 
Ղեկավարվելով 2005թ. փոփոխություններով Հայաստանի Հանրապետության Սահմանադրության 85-րդ հոդվածով, 89-րդ հոդվածի 6-րդ կետով, Մարդու իրավունքների եվրոպական դատարանի կանոնակարգի 35-րդ կանոնով՝ Հայաստանի Հանրապետության կառավարությունը որոշում է՝
1. Գևորգ Կոստանյանին (համաձայնությամբ) լիազորել Մարդու իրավունքների եվրոպական դատարանի (այսուհետ՝ Դատարան) հետ հարաբերություններում հանդես գալու որպես Հայաստանի Հանրապետության ներկայացուցիչ (այսուհետ՝ Ներկայացուցիչ): 
2. Ներկայացուցիչը Դատարանում ներկայացնում և պաշտպանում է Հայաստանի Հանրապետության դիրքորոշումը, ներառյալ՝ իրականացնում է Դատարանի կանոնակարգով կողմին վերապահված բոլոր լիազորությունները, ինչպես նաև վերահսկում է Հայաստանի Հանրապետության վերաբերյալ կայացված պարտավորեցնող վճիռների և որոշումների կատարման ընթացքը:
3. Իր լիազորությունները պատշաճ և արդյունավետ իրականացնելու նպատակով Ներկայացուցիչն իրավասու է առաջարկել ձեռնարկելու դրանց կատարումից բխող անհրաժեշտ միջոցառումներ, ինչպես նաև պետական և տեղական ինքնակառավարման մարմիններից, պետական կազմակերպություններից պահանջել և ստանալ փաստաթղթեր, տեղեկություններ և այլ անհրաժեշտ օժանդակություն: Նշված մարմինները պարտավոր են Ներկայացուցչի նշած ժամկետներում վերջինիս տրամադրել պահանջվող փաստաթղթերը, տեղեկությունները և ցուցաբերել անհրաժեշտ օժանդակությունը:
4. Դատարանում Հայաստանի Հանրապետության ներկայացուցչության անընդհատությունն ապահովելու համար Ներկայացուցչին կարող է փոխարինել Հայաստանի Հանրապետության արդարադատության նախարարի համապատասխան տեղակալը (այսուհետ` Տեղակալ), որին որոշում է Հայաստանի Հանրապետության արդարադատության նախարարը` Ներկայացուցչի առաջարկությամբ:
5. Դատարանում Հայաստանի Հանրապետության Ներկայացուցչի լիազորությունների արդյունավետ իրականացումն ապահովելու նպատակով Ներկայացուցչին աջակցում է Հայաստանի Հանրապետության արդարադատության նախարարության աշխատակազմի Մարդու իրավունքների եվրոպական դատարանի հետ կապերի վարչությունը, որի աշխատանքներն ի պաշտոնե համակարգում է Տեղակալը:
6. Ներկայացուցիչն իր լիազորությունների իրականացման համար չի վարձատրվում: Ներկայացուցչի գործունեության հետ կապված այլ ծախսերը ֆինանսավորվում են ՀՀ կառավարության կողմից:
7. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:



ՀԻՄՆԱՎՈՐՈՒՄ
«ՄԱՐԴՈՒ ԻՐԱՎՈՒՆՔՆԵՐԻ ԵՎՐՈՊԱԿԱՆ ԴԱՏԱՐԱՆՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԵՐԿԱՅԱՑՈՒՑՉԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ

1. Ակտի ընդունման անհրաժեշտությունը
«Մարդու իրավունքների եվրոպական դատարանում Հայաստանի Հանրապետության ներկայացուցչի մասին» ՀՀ կառավարության որոշման ընդունումը պայմանավորված է Դատարանի հետ հարաբերություններում Հայաստանի Հանրապետությունը պատշաճ ներկայացնելու, մասնավորապես, Հայաստանի Հանրապետության դիրքորոշումների մշակման և պաշտպանության, ներառյալ՝ Դատարանի կանոնակարգով կողմին վերապահված բոլոր լիազորությունների իրականացման գործընթացի, ինչպես նաև Հայաստանի Հանրապետության վերաբերյալ կայացված պարտավորեցնող վճիռների և որոշումների կատարման ընթացքի համակարգման անհրաժեշտությամբ:
2. Առաջարկվող կարգավորման բնույթը
Սույն որոշման նախագծով կարգավորվում են Դատարանում Ներկայացուցչի կարգավիճակին առնչվող հարաբերությունները, սահմանվում են լիազորությունների ընդհանուր նկարագիրը, Ներկայացուցչի պետական և տեղական ինքնակառավարման մարմինների, ինչպես նաև պետական կազմակերպությունների հետ հարաբերությունների ընդհանուր կառուցակարգերը, նախատեսվում են սահմանված լիազորությունների արդյունավետ իրականացումն ապահովելու նպատակով անհրաժեշտ աջակցությանն առնչվող լուծումները: Կարգավորվում են նաև Ներկայացուցչի գործունեության հետ կապված ծախսերի ֆինանսավորման հարցերը:
3. Ակնկալվող արդյունքը
Նախագծի ընդունումը կնպաստի Դատարանի հետ հարաբերություններում միասնական քաղաքականության մշակմանը և վերջինիս արդյունավետ կիրարկմանը, Դատարանի վճիռներով արձանագրված համակարգային խնդիրների լուծմանն ուղղված միջոցառումների մշակմանը, ինչպես նաև Հայաստանի իրավական համակարգում Դատարանի իրավական դիրքորոշումների և, ընդհանրապես, մարդու իրավունքների եվրոպական չափանիշների ներդրման ապահովմանը: 












ՏԵՂԵԿԱՆՔ
«ՄԱՐԴՈՒ ԻՐԱՎՈՒՆՔՆԵՐԻ ԵՎՐՈՊԱԿԱՆ ԴԱՏԱՐԱՆՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԵՐԿԱՅԱՑՈՒՑՉԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
«Մարդու իրավունքների եվրոպական դատարանում Հայաստանի Հանրապետության ներկայացուցչի մասին» Հայաստանի Հանրապետության կառավարության որոշման ընդունման կապակցությամբ այլ իրավական ակտերում  փոփոխություններ և/կամ լրացումներ կատարելու անհրաժեշտություն չկա: 












ՏԵՂԵԿԱՆՔ
 «ՄԱՐԴՈՒ ԻՐԱՎՈՒՆՔՆԵՐԻ ԵՎՐՈՊԱԿԱՆ ԴԱՏԱՐԱՆՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԵՐԿԱՅԱՑՈՒՑՉԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶՄԱՆ ՄԱՍԻՆ
«Մարդու իրավունքների եվրոպական դատարանում Հայաստանի Հանրապետության ներկայացուցչի մասին» Հայաստանի Հանրապետության կառավարության որոշման ընդունման դեպքում պետական և տեղական ինքնակառավարման մարմնի բյուջեում ծախսերի և եկամուտների ավելացում կամ նվազեցում չի նախատեսվում:






